Mudiad Open Doors
(www.opendoorsuk.org)
Themâu: Helpu eraill; gwaith elusennol; erlid; Cristnogaeth; dewrder
Gwasanaeth boreol i blant dros 7oed. Mae’r hanes yn ddiddorol, ac wrth symleiddio ychydig ar y cyflwyniad mae’n bosib i blant weddol ifanc ddeall bod y Beibl yn lyfr pwysig iawn i Gristnogion. 

Mae Mudiad Open Doors  yn elusen sy’n helpu Cristnogion mewn gwledydd ar draws y byd.
Mae croeso i chi addasu y nodiadau ar yr amod eich bod yn cadw’n ffyddlon i  natur y cyflwyniad.
Cyflwyniad fesul sleid PowerPoint:

1. Bore ‘ma rydym am sôn ‘chydig bach am smyglo. Beth yn union ydy smyglo? Fel arfer mae’n golygu dod a phethau drwg, pethau sy’n erbyn y gyfraith i mewn i’r wlad. Yn sicr mae llawer ohonoch chi wedi clywed ar y newyddion am bobl yn cael eu rhoi yn y carchar am dorri cyfreithiau wrth smyglo cyffuriau neu bobl i mewn i’r wlad yma. Mae rhai pobl yn smyglo sigaréts neu alcohol, a fel y gwelwch chi yn y llun yma....
2. (clic) mae rhai pobl yn smyglo anifeiliaid neu adar. Cafodd y dyn yma ei arestio yn Awstralia am smyglo colomennod i mewn i’r wlad. Roedd o wedi stwffio’r adar i mewn i sanau arbennig, wedi rhoi pâr o deits drostyn nhw a cuddio’r cyfan o dan ei drowsus! Mae pawb sy’n smyglo yn gwybod eu bod nhw’n torri’r gyfraith. Os cawn nhw eu dal mae’n nhw’n gwybod y cawn nhw eu harestio a’u rhoi yn y carchar. Pam mae nhw’n smyglo felly? Fel arfer am eu bod eisiau gwneud arian. Mae nhw eisiau cael arian wrth werthu cyffuriau neu bobl. 

3. Mae’r Beibl yn dweud y dylai Cristnogion bob amser fod yn ufudd i gyfreithiau gwlad. Ni ddylai Cristnogion dorri’r gyfraith, ni ddylai Cristnogion smyglo, ond, mae na un amod. Os yw’r gyfraith yn groes i’r Beibl, wedyn mae Cristnogion yn rhydd i weithredu. Mewn gwledydd lle nad yw pobl yn cael rhyddid i fod yn Gristnogion; mewn gwledydd sydd ddim yn caniatáu i bobl gael Beiblau, neu wledydd sydd heb ddigon o Feiblau, mae rhai Cristnogion yn smyglo Beiblau.
4. Mae’n anodd credu bod pobl yn fodlon wynebu carchar a pherygl mawr er mwyn cael Beibl. Allwn ni yng Nghymru ddim deall peth fel hyn. Ond, ar draws y byd mae ’na filiynau o bobl sydd eisiau Beibl, a mae nhw’n fodlon mentro eu bywydau, ac yn aml eu rhyddid i gael un. I helpu’r bobl yma cychwynnwyd mudiad o’r enw Open Doors.
5. Dyma Brother Andrew: nid ei enw iawn yw Brother Andrew, dydy o ddim yn fynach nac yn perthyn i mi. Mae’n cael ei alw’n Brother Andrew er mwyn cadw ei enw yn gyfrinach. Yn 1955 pan oedd Rwsia yn rheoli’r rhan fwyaf o Ewrop nid oedd gan bobl hawl i siarad am Dduw na Iesu, na chael Beiblau. Aeth Brother Andrew i wlad Pwyl a gwelodd angen y bobl am Feiblau. Felly, smyglodd lond car o Feiblau i mewn i’r wlad a chafodd groeso mawr gan y Cristnogion yng Ngwlad Pwyl. O’r cychwyn yma tyfodd Mudiad Open Doors.
6. Ym Mis Mehefin 1981 trefnodd Open Doors  bod 1 miliwn o Feiblau yn cael eu smyglo i mewn i Tsieina mewn un noson. Roedd 20 dyn mewn llong oedd wedi cael ei haddasu’n arbennig ar gyfer y gwaith. Roedd y Beiblau wedi eu lapio mewn defnydd oedd yn dal dŵr, ac roedd y llwyth yn pwyso 232 tunnell. Roedd miloedd o Gristnogion Tsieineaidd yn aros yn dawel ar draeth tywyll yn Shantou y noson honno. Dosbarthwyd y Beiblau gwerthfawr yma ar hyd a lled y wlad.

7. Mae Open Doors yn gweithio yn y dirgel mewn gwledydd sy’n beryglus iawn i Gristnogion. Yng Ngogledd Korea mae’n nhw’n amcangyfrif bod rhwng 50 a 70 mil o Gristnogion yn garcharorion mewn gwersylloedd llafur.

Mae’r bobl yma yn fodlon rhoi popeth er mwyn eu ffydd Cristnogol, a mae Open Doors yn eu helpu drwy roi Beiblau iddyn nhw. Mae’r Beiblau yn codi eu calonnau, ac mae nhw’n deall bod Cristnogion o wledydd eraill yn meddwl amdanyn nhw. Ers 1998 mae Open Doors  hefyd wedi bod yn gyrru bwyd a diod i Gristnogion sydd wedi colli popeth oherwydd eu ffydd.
Gweddi.

Ein Tad, Diolch i Ti am waith pwysig Open Doors. Diolch i Ti hefyd bod gennym ni ryddid i addoli yma yng Nghymru. Diolch i Ti am Feibl yn ein hiaith ei hunain, a’n bod ni’n cael rhyddid i’w ddarllen. Gweddïwn am Gristnogion ar hyd a lled y byd sy’n dioddef am eu ffydd; i Ti godi eu calonnau a’u cadw yn ddiogel. Amen

